
Inatsisartut suleriaasianni § 37 imm. 1 naapertorlugu Naalakkersuisunut apeqquteqaat imaattoq 

matumuuna saqqummiuppara. 

Naalakkersuisunut apeqqutit: 

1. Aasianni tunisassiorfik Polar Raajat piginnittuii kikkuuppat, suminngaanneerpat 
piginnittuunerisisalu procentinngorlugit aggulunnera qanoq aggulussimasuuppat? 

2. Aasianni tunitsivimmut Polar Raajamut tulaanneqartartut ingerlateqqinneqartarneri 
eqqarsaatigalugit sumut tullermut nunamut suliffeqarfimmullu tuneqqinneqartarpat? 

3. Nunatta avataanut tuneqqinneqarnerini suliffeqarfimmut sorlermut ingerlaqqittarpat? 
Taannalu kikkunnit sumiuniillu kiisalu qanoq piginnittuisa piginnittuussusiat aggulugaava? 

4. Aasianni tunitsiviup ammaannarnissaa suliffiillu piuinnarnissaat qulakkeerniarlugu Royal 
Greenland A/S Polar Raajat suleqatiserinikuuvaat? Qanga tamanna saaffiginnissutaava? 

5. Suleqatiserinnittoqarsimappat suliffeqarfik sorleq akuersisuuva/itigartitsisuuva sunalu 
tamatumunnga tunngavilersuutaava?  

6. Royal Greenland A/S Aasianni tunitsiviup ingerlaannarnissaanik saaffiginnissimappat 
tamanna qanoq imaqarpa aammalu sunik piumasaqaateqarpa? Tunisassiallu qass tons 
tamatumani pineqarpat? 

7. Naalakkersuisut aammalu Naalakkersuisuusimasut qulaani pineqartut pillugit Polar Raajat 
imaluunniit Polar Seafood Greenland piginnittui naapittareerpaat aammalu qanga 
tamanna siullermik kiisalu kingullermik tamanna ingerlanneqarpa? 

8. Aasianni tunitsiviup aammalu sinerissami tunitsivinni allani tamakkiisumik 
nunaqavissuniit kalaalliniit pigineqarnissaat Naalakkersuisut kissaatigivaat? 

9. Arctic Prime Fischeries kikkunniit pigineqarpa?  
10. Arctic Prime Fischeries-imut pisassiissutigineqartut qanoq annertutigippat, 

taakkunanngalu qanoq annertutigisoq Nanortalimmut tulaassisussaatitaappat? 
11. Apeqqummi 2, 3 aammalu 10-mi apeqqutigineqartut tunngavigalugit, pisissuutaasut 

taakkua sumut nunamut ingerlateqqinneqartarpat, nalittorsartinneqarlutillu?  
12. Arctic Prime Fischeries-imut pisassiissutaasut Islandimut tulaanneqartarnissaannik 

akuersissuteqartoqarpa? Taamaassimassappat qanoq annertutigisoq Island-imut 
tulaanneqarsinnaatitaava? Sumillu tamanna tunngaveqarpa? 

13. Nunatta pisuussutai aalisakkat, kinguppaat qaleruallillu nunatsinni tamakkiisumik 
nunaqavissuniit suliffeqarfinniit pigineqarnissaannut piumasaqaammat Naalakkersuisut 
isumaqataappat?  

14. Imaani pisuussutitta nalingisa ingerlaartarnerat (Tranfer pricing) eqqarsaatigalugit 
qulaajaasoqarpa, tamannalu ingerlanneqarsimappat sumut killippat? Aammalu qaqugu 
tamakku inuiaqatigiinnut Inatsisartunullu saqqummiunneqassamaarpat? 

15. Naalakkersuisut allanik paasissutissaasinnaasunik peqarpat? 

(Inatsisartunut ilaasortaq Erik Jensen, Siumut) 



 
 

 

Tunngavilersuut: 

Siumup anguniagaraa inuussutissarsiortut aammalu suliffeqarfiit namminersortut kiisalu nammineq 

pigisagut suliffeqarfiit ingerlalluarnissaat, pisuussutitsinnillu atuinermikkut 

ineriartortinneqarnissaat. Malugalugu Siumup nunatsinni suleffeqarfiit tamakkiisumik kalaalliniit 

pigineqartut pingaarnertut illersortagarimmagit – soorunami. 

Nunatsinniimmi aningaasat aniasut sapinngisarput tamaat atorlugu unitsinniarnissaat 

ilungersuutigiuassavarput, inuiaat kalaallit atugarissaarnerusut angorusukkatsigit. 

Inuiaqatigiinnili aammalumi politikkerit ilaanniit suli aalisarnermut inatsit 

paasilluarneqarsimanngitsutut isikkoqartoq isumaqarpunga. Illuatungaanilu nalaarutit 

(bekendtgørelser) aaqqitassaasinnaasut Aalisarnermuit Inatsimmut (Inatsisartutlov) 

taputartuunneqartarneri inuppassuit suli ingerlattaraat aratsisimanatigu. Aammattaarlu inatsisip 

suliarineqarnerani akerliunerpaajullutik tusagassiorfitsigut socialmedietigullu inuiaqatigiinnut 

nipitunerpaajusut sunniiniarnerpaajusullu maanna marlunnik oqaqarlutik sulisarnerat 

ersarissiartortoq isumaqarpunga. Soorlu kujataani tunisassiorfik pillugu maanna uparuartorlugu 

saqqummertalersut maluginiagassaapput aammalu “qanormi oqarpugut”-mik qulequtsiisut 

eqqarsaatigalugit. Taamaattumik isumaqarpunga Naalakkersuisut apeqqutit ukua nassiussat 

tunngavigalugit, assiliaq piviusoq saqqummerumaartoq kikkut ilumoorutivillugu piviusumik kalaallit 

suliffeqarfiutaannik inuinillu illersuisuunerinik ilungersuuteqartuunerinillu. 

Taamaattumik avataasiorluni pisassiissutit aammalu aalisakkat ingerlaartarnerat ersarissumik 

saqqummiuteqattaarneqarnissaa pisariaqarpoq.  Aalisarnermut inatsimmimi siunertat qitiusut 

ilagimmassuk pisuussutitta tamakkiisumik (100%) nunaqavissuniit pigilerneqarnissaat aammalu 

toqqaannartumik avammut nammineq niuilernissatsinnut aqqussiuussineq. Tamatumunnga 

tunngavimmut akerliuneq isumaqarpunga tassaasoq nunatta pisuussutaanik 

piginnittunngornissamullu akerliuneq inuiaqatigiinnullu kalaallinut annertunerusumik 

pissarsiaqarnissamut apeqqusersuineq. Uteqqillara, marlunneq oqaqarlutik 

saqqummeqattaartartut unittariaqalerput! Nuannereqqusaarnerinnaq tunngavigalugu politikki 

qimallugu piviusumik sulinissaq uanga qinissavara sulissutigalugulu. 

Apeqqutigineqartut ullut suliffiusut qulit iluanni akeqquneqarput. 


